
Аннотация: Гемостаз системаси – бу қон-томирлари шикастланганда қон 

кетишини тўхтатишга қаратилган реакциялар комплексидир. Гемостаз 

омиллари қонни суюқ ҳолатда сақланиши, транскапилляр алмашинувни 

бошқаришда, томир деворини чидамлилигида иштирок этади, репаратив 

жараёнларнинг интенсивлигига таъсир қилади. 

Калит сўзлар: Қон ивиши, гемостаз, плазма, Виллебранд омили, гепарин-

антитромбин III (АТIII) комплекси, тромбоцит адгезияси. 

 

Организмдаги қоннинг нормал шароитда суюқ ҳолатда бўлиши ивиш 

жараёнида иштирок этувчи омилларнинг мувозанатда эканлигини кўрсатади. 

Бундай баланс бир нечта омиллар таъсирида бузилиши мумкин. 

Қон ивиши 2 та гурухда амалга ошади: ҳужайра (қон томири-тромбоцитар) 

ва плазма (коагуляцион) гемостази. 

• ҳужайра гемостази - ҳужайраларнинг  адгезияси (яъни ҳужайранинг ёт 

юза билан ўзаро таъсирлашуви, жумладан, бошқа турдаги ҳужайралар билан), 

агрегацияси (бир хил ҳужайраларнинг ўзаро ёпишиши), ҳамда қоннинг шаклий 

элементларидан плазма гемостазини фаоллаштирувчи моддаларнинг 

ажралишидир. 

• плазма (коагуляцион) гемостази реакциялар каскади бўлиб, унда 

қоннинг ивиш омиллари  қатнашади. Бу жараён фибрин ҳосил бўлиши билан 

(фибринолиз) якунланади [Зотова и др., 2005] (1-расм). 

1. расм. Тромбоцитар гемостаз 

Организмда қон ивиш системасининг иккала гурухи ўзаро чамбарчас 

боғланган бўлиб, улар алоҳида фаолият кўрсата олмайди. Гемостаз 

реакцияларини амалга ошишида қон-томир девори муҳим рол ўйнайди. 

Томирларнинг эндотелиал ҳужайралари ўзининг юзасида тромб ҳосил 

бўлишини модулловчи турли биологик фаол моддаларни синтезлаш ёки 

экспрессиялаш хусусиятига эга. Уларга фон Виллебранд омили, релаксациянинг 

эндотелиал омили (азот оксиди), простациклин, тромбомодулин, эндотелин, 

тўқима типидаги плазминоген активатори, тўқима типидаги плазминоген 

активаторининг ингибитори, тўқима омили (тромбопластин), тўқима омили 

йўлининг ингибиторлари киради.  Бундан ташқари эндотелиоцитларнинг 

мембранасида рецепторлар жойлашган бўлиб, улар маълум бир шароитда қон 

оқимида эркин циркуляцияланадиган молекуляр лигандлар ва ҳужайралар 

билан бирикади. 

Эндотелиал ҳужайралар бутун, яъни зарарланмаган ҳолатларида 

тромборезистент хоссаларга эгадир. Эндотелийнинг тромборезистентлиги 

қуйидагиларни таъминлайди: 

• ушбу ҳужайраларнинг ички юзасини контакт инертлиги; 

• тромбоцитлар агрегациясининг кучли ингибитори – простациклинни 

синтезлаш; 

• тромбинни боғловчи тромбомодулинни эндотелиоцитлар 

мембранасида мавжуд бўлишини; бунда тромбомодулин қон ивишини 

чақирувчи хусусиятини йўқотади, лекин протеин С ва S каби 2 та муҳим 

физиологик антикоагулянтлар системасини фаоллаштирувчи таъсирини сақлаб 

қолади; 

• томирларнинг ички юзасида мукополисахаридларнинг кўп миқдорда 

бўлиши ва эндотелийда гепарин-антитромбин III (АТIII) комплексининг 

фиксацияланиши; 

• фибринолизни таъминловчи плазминогеннинг тўқима активаторини 

секреция қилиши ва синтезлаш хоссаси; 

• протеинлар С ва S системаси орқали фибринолизни стимуллаши. 

Томир деворининг бузилиши ва/ёки эндотелиоцитларнинг функционал 

хусусиятларини ўзгариши тромботик реакцияларни ривожлантириши мумкин. 

Томирларни шикастлантирувчи омиллар турлича бўлиб, улар экзоген (механик 

шикастланиш, ионлаштирувчи нурланиш, гипер- ва гипотермия, токсик 

моддалар ва б.) ва эндоген омиллар  биологик фаол моддалар (тромбин, циклик 

нуклеотидлар, бир қатор цитокинлар ва ш.к.) бўлиши мумкин. 

Томир деворларидаги субэндотелиал компонентларнинг эндотелиал қават 

бузилганда (фибрилляр ва нофибрилляр коллаген, эластин, протеогликанлар ва 

б.) қон билан алоқага киришади ва фон Виллебранд омилини боғланиши учун 

юза ҳосил қилади. Ушбу омил фақатгина плазмада омил VIII ни 

стабиллаштирмасдан, балки ҳужайра рецепторлари билан субэндотелиал 

структураларни боғлаб тромбоцит адгезиясида муҳим рол ўйнайди (Баркаган, 

1998). 

